
Добро вечер! 
 
Ми претставува особено задоволство што сум вечерва овде, по повод 
доделувањето признанија на претставниците од медиумите за нивното 
исклучително известување за работата на невладините организации.  
 
Сакам да ја искажам мојата благодарност до Македонскиот институт за 
медиуми за организирањето на овој настан, финансиран од САД. 
 
Со овие награди се истакнува важната улога што ја играат независните и 
објективни медиуми во општеството и пошироката потреба од едно активно 
и енергично граѓанско општество.   
 
Обете работи се од суштинско значење за постоењето на слободно и 
демократско општество.  Тие заедно работат со цел да ги надгледуваат 
активностите на владата, да ги стимулираат јавните дебати и да дадат свој 
удел во јавната политика.  

Медиумите исто така имаат важна улога во промовирањето на важноста на 
граѓанските организации, јавната поддршка и учеството во истите.  

Бидејќи медиумите го обезбедуваат неопходниот простор за размена на 
идеи, слободата на медиумите мора да се зачува и одбрани.   
 
Да се негира таа слобода е исто како да се негира слободниот проток на 
идеи и во крајна линија, нашите демократски идеали. 
 
Заради тоа, новинарите мора да бидат заштитени за да можат слободно да 
ги искажат идеите и да обезбедат информации за прашања кои се во 
интерес на граѓаните. 
 
Работата на медиумите  треба да биде ослободена од политиката или 
деловните интереси. Исто така, ниту новинарите не смеат да бидат 
заплашувани, само затоа што работат на одредена сторија. 
 
Но, демократијата бара многу повеќе од заштита и лобирање за 
новинарите.  Таа, исто така бара влог и од самите новинари. 
 
Како професионални новинари, вие имате одговорност да ја задржите 
објективноста во вашата работа. Тоа не значи дека вие не смеете да давате 
коментари.  Напротив, вие мора да бидете фер и објективни при вашето 
известување и јасно да ги разграничите во вашите стории вестите од 
коментарите. 
 
Како новинари, вие не само што известувате за различни прашања, туку 
помагате истите да се дефинираат. Ова е многу голема одговорност.  



Напишаното стига до далечни места, а модерните комуникациски 
технологии стигаат уште подалеку.   
 
Професионализмот во новинарството исто така бара добро да си ја научите 
темата на која работите, затоа што имате многу голема одговорност, а тоа е 
да ја образувате вашата публика. 

Се надевам дека сите вие ќе пронајдете инспирација од работата на 
вашите колеги на кои денес ќе им бидат доделени признанија.  Вие имате 
професија која е достојна за почит и која ќе има суштинско значење за 
тековниот напредок на Македонија.  Продолжете и понатаму со вашата 
ценета работа! 

 
Ви благодарам!  


